
Патрэбная Божая ласка і дзеяньне!

У мінулым выпуску мы пераглядзелі словы апостала Паўла ў пачатку ягонага Пасланьня да эфэсянаў. Прыпомнім некаторыя моманты з тых пачынальных словаў. Напрыклад, мы заўважаем, што гэтае пасланьне было запісана і накіравана веруючым у Хрыста, якія пражывалі ў горадзе Эфэсе, але мы таксама ведаем, што ў той час ліст апостала публічна зачытвалі на сустрэчах шматлікіх іншых суполак вернікаў Хрыстовых. Апостал называе сваіх чытачоў «сьвятымі і вернымі ў Хрысьце Ісусе». Трэба памятаць, што сьвятасьць вернікаў не залежала ад іх саміх. Яны былі сьвятымі для апостала Паўла па той прычыне, што Сам Збаўца Ісус Хрыстос пакрыў іх Сваёю сьвятасьцю і праведнасьцю. Бог Айцец глядзіць на нас, вернікаў Хрыстовых, празь Ісуса Хрыста. Ён бачыць сьвятасьць Хрыстову, калі глядзіць на нас. Вось у гэтым сэнсе эфэскія веруючыя і мы, сёньняшнія вернікі, сталіся сьвятымі і праведнымі перад Богам. Сваімі ўчынкамі мы не становімся сьвятымі або праведнымі перад Госпадам Богам, бо мы таксама працягваем грашыць. Бог ясна хоча, каб вернікі Хрыстовы ўзрасталі ў практычнай сьвятасьці і праведнасьці, але гэта выконваем з дапамогай Духа Сьвятога і на працягу ўсяго нашага жыцьця тут на зямлі. Самая галоўная думка апостала, калі ён называе сваіх чытачоў «сьвятымі і вернымі ў Хрысьце Ісусе», заключаецца ў тым, што Хрыстос уратаваў нас ад нашых грахоў і падзяліўся з намі Сваёю сьвятасьцю і праведнасьцю, калі мы прызналіся ў сваіх грахах ды ўверавалі ў Збаўцу Хрыста.
Вось гэта адно з дабраславеньняў, спазнаных веруючымі ў Хрыста. Якія ж іншыя дабраславеньні апостал згадвае? Ён адзначае, што перад стварэньнем сьвету Бог ужо рашыў уключыць тых, хто навернецца і ўверуе ў Хрыста, у склад Сваёй духоўнай сям’і. Як выказваецца сам апостал па гэтаму пункту, Бог Айцец «выбраў нас у Ім», то бок – у Хрысьце. Каб увайсьці ў склад Божай сям’і збаўленых вернікаў, чалавек мусіць, так кажучы, увайсьці ў Хрыста, увайсьці ў Ягоную сям’ю ўратаваных і апраўданых вернікаў. Гэта мы робім, калі мы перш за ўсё чуем Дабравесьце пра Хрыста і Ягоны шлях да збаўленьня. Знаёмячыся з Дабравесьцем, мы даведваемся пра Божую любоў да ўсіх людзей, пра Ягоную гатоўнасьць і жаданьне нас прыняць у Сваю сям’ю апраўданых вернікаў на падставе таго, што каемся ў сваіх грахах ды веруем у Хрыста, у Ягоную ахвярную сьмерць на крыжы за нас і ўваскрэсеньне зь мёртвых для нашага апраўданьня.
Апостал сьцьвярджае, што калі мы такім чынам уваходзім ў Хрыста і знаходзімся ў Ім, то аказваемся загадзя выбранымі Богам на збаўленьне і вечнае жыцьцё ў Божым замагільным царстве пасьля нашага адыходу зь зямнога жыцьця. У Пасланьні да эфэсянаў апостал далей прыгадвае, што калі мы ўвайшлі ў кампанію Хрыстовых вернікаў, Бог усынавіў і ўдачарыў нас, каб мы сталіся чальцамі Ягонай сям’і цяпер ў зямным жыцьці і пасьля ў нябесным царстве. Божая ласка тут жа адыграла сваю адпаведную ролю. Бог праявіў Сваю любоў і ласку нам тым чынам, што паслаў Хрыста на зямлю дзеля нас, грэшнікаў. Хрыстос ўвайшоў у наш сьвет як нармальнае дзіця, вырас пад даглядам маці Марыі і зямнога бацькі Язэпа ды пражыў Сваё зямное жыцьцё, не ўчыніўшы аніякага граху. Прыйшоў той час, калі юдэйскія рэлігійныя кіраўнікі абвінавацілі Хрыста ў блюзьнерстве і з дапамогай рымскага правіцеля Понція Пілата засудзілі Яго на каральнае ўкрыжаваньне. Хоць гэтага лідэры ізраільскага народа не разумелі, але для Бога Айца крыжовая сьмерць Хрыста сталася ахвярнай дзеля нас грэшнікаў, каб мы маглі атрымаць дараваньне грахоў і вызваленьне ад грэшнага жыцьця. Хрыстос вызваліў нас ад нашых грахоў і іхніх будучых наступстваў і цяпер дапамагае нам у штодзённым змаганьні супроць нашых грэшных памкненьняў і шатанскага спакушэньня. Бог нават цяпер працягвае працаваць сярод чалавецтва па ўсім сьвеце з тою мэтаю, каб адкрываць ісьціны Дабравесьця людзям і ратаваць іх ад грахоў і іхніх наступстваў ды, замест таго, даць ім новае жыцьцё цяпер ў зямным жыцьці і шчасьлівае вечнае існаваньне ў Ягоным будучым царстве. Апостал сьцьвярджае, што ўсё гэта сьведчыць пра Божую сапраўдную любоў і шчодрасьць усім, хто ахвотна і з радасьцю прымае Ягонае Дабравесьце, прыстасоўвае яго да сябе ды ідзе ўсьлед за Хрыстом.
Зразумела, усё гэта вельмі радасна і прыемна для нас вернікаў, але мы жывём у сьвеце, дзе сустракаюцца усялякія цяжкасьці і перажываньні. Гэтымі днямі мы ўключаем розныя формы сацыяльнай мэдыі, слухаем або чытаем апошнія навіны і чуем пра войны ва Украіне і ў Палестыне. Якое значэньне толькі што згаданыя духоўныя дабраславеньні маюць для нас і для іншых людзей, калі мы ведаем аб найноўшых сумных здарэньнях, што збываюцца ў названых краінах? Ясна, што мы больш за ўсё хацелі б неяк паўплываць на сытуацыю так, каб перавярнуць адмоўныя вынікі ў станоўчыя на дабро людзям, але ў большасьці выпадкаў мы нічога ня можам зрабіць, каб зьмяніць сытуацыю. Адзінае, што можам рабіць – гэта маліцца пра тыя сытуацыі і прасіць Божага ўдзелу і вырашэньня ў чалавечых канфліктах. Але мы таксама ня ведаем, у чым заключаецца Гасподняя воля для тых народаў, якія ваююць. Мы ведаем, што Бог хоча перамяніць людзей, даць ім новае жыцьцё ў Хрысьце, каб яны пачалі жыць і дзейнічаць па–Божаму. Нам трэба маліцца ў гэтым кірунку, як прапаноўвае сам апостал Павал – словы гэтакія: «Перш–наперш прашу ўзносіць малітвы, прашэньні, маленьні, падзякаваньні за ўсіх людзей, за цароў і за ўсіх уладцаў, каб нам весьці ціхае і маўклівае жыцьцё ў богабаязнай пабожнасьці і чысьціні, бо гэта добра і даспадобы Збаўцу нашаму Богу, Які хоча, каб усе людзей ўратаваліся і дасягнулі спазнаньня ісьціны, бо адзіны Бог, адзіны і пасрэднік паміж Богам і людзьмі, – Чалавек Хрыстос Ісус, Які аддаў Сябе на адкупленьне ўсіх. Такое было ў свой час сьведчаньне, дзеля якога я пастаўлены прапаведнікам і апосталам – праўду кажу ў Хрысьце, не маню, – настаўнікам язычнікаў у веры і праўдзе. I вось жадаю, каб на ўсякім месцы казалі малітвы мужчыны, узносячы чыстыя рукі бяз гневу і сумненьня».
 Так, Бог хоча, каб людзі па ўсім сьвеце пачулі Дабравесьце Хрыстова і навярнуліся да Яго. Ён дае ўсім людзям магчымасьць пачуць Дабравесьце і падпарадкавацца сказанаму ў ім і ў выніку таго атрымаць збаўленьне, дараваньне грахоў і зьмененае жыцьцё, што даецца Духам Сьвятым і вядзе верніка па Божаму шляху. Мы вернікі Хрыстовы павінны маліцца, каб Гасподняе Слова сапраўды распаўсюджвалася па ўсім сьвеце, нават калі народы паміж сабою ваююць. Госпад хоча, каб людзі паўсюдна ў тых ваюючых краінах чулі пра Хрыста і Ягоны шлях збаўленьня ды знаходзілі Яго і навярталіся да Яго, адчувалі Ягоную любоў і пераменьваліся ў характары і паводзінах пры дапамозе Духа Сьвятога.
Так, чалавецтва мае вялікую патрэбу ў збаўленьні ад сваіх грахоў і грэшнага вобразу жыцьця. Пішучы да вернікаў у Эфэсе, апостал прыпомніў працэс, які прайшлі тыя першыя хрысьціяне, калі яны ўпачатку пачулі Дабравесьце Хрыстова і навярнуліся да Хрыста як Збаўцу. Ён кажа гэтак: «I вас, мёртвых у вашых правінах і грахах, у якіх вы некалі жылі паводле звычаю гэтага сьвету, паводле князя ўлады ў паветры, духа, які дзейнічае цяпер у сынах непакорлівасьці, між якіх і мы ўсе некалі жылі ў пажадлівасьцях нашага цела, выконваючы жаданьні цела і думак, і былі з прыроды дзецьмі гневу, як і астатнія, але Бог, багаты на міласэрнасьць, з–за Сваёй вялікай любові, якою Ён палюбіў нас, і нас, мёртвых ад грахоў, ажывіў разам з Хрыстом – ласкаю вы ўратаваны... бо ласкаю вы ўратаваны празь веру, і гэта (то бок – ратаваньне або збаўленьне) не ад вас – гэта Божы дар, не ад учынкаў, каб ніхто не хваліўся, бо мы Яго тварэньне, створаныя ў Хрысьце Ісусе для добрых учынкаў, якія Бог загадзя падрыхтаваў, каб мы іх выконвалі».

Гэта слушныя словы апостала і яны актуальны нават ў наш час. Самая сур’ёзная цяжкасьць усяго чалавецтва ў тым, што людзі бяз Бога грэшныя і жывуць пад кантролем сваёй грэшнай прыроды і пад уплывам шатана. У выніку таго сярод людзей і народаў ўзьнікаюць нязгоды, спрэчкі, забойствы і, так, жудасныя войны. Нашая найвялікшая чалавечая патрэба застаецца ў тым, што кожны з нас паасобку мае патрэбу ў Божым удзеле ў нашым жыцьці. На жаль, многія гэтага не разумеюць і да Бога не зьвяртаюцца, а робяць тое, што ім самім падабаецца, таму і падымаюцца паміж людзьмі і народамі тыя ж нязгоды і акты гвалту і тэрарызму, у якіх адзін выступае супроць другога. Бог гэтага ня хоча і кліча людзей да Сябе, да каяньня і вераваньня ў Сына Божага Ісуса Хрыста. I тыя, хто навяртаецца да Хрыста, атрымліваюць новае жыцьцё, новае сэрца ад самога Бога праз Духа Сьвятога, што вядзе іх да паслухмянасьці Божай волі. I гэта ўплывае на іхнія стасункі зь іншымі людзьмі. Калі раней яны пастаянна спрачаліся зь іншымі, цяпер вернікі праяўляюць дух прымірэньня і згоды зь іншымі людзьмі. Калі б толькі падумаць – што здарылася б, калі б цэлыя народы і іхнія палітычныя кіраўнікі навярнуліся да Хрыста і пачалі жыць паводле Ягонай волі? Шмат з таго дрэннага, што мы бачым у нашым сьвеце цяпер, зьнікла б і надышоў бы на ўсё чалавецтва той Божы дух дараваньня і прымірэньня, аб чым мы сёньня толькі можам марыць. Усё зьмянілася б і мы, як чалавечы род, пачалі б жыць у міры і спакоі паміж сабой.
Псальмасьпявак Давід даў нам цудоўны прыклад, якога трэба трымацца, калі мы і нашая нацыя пападае ў бяду і ня ведаем, як знайсьці сабе выхад зь цяжкога становішча. У трыццаць другой псальме мы чытаем такія суцяшальныя словы: «Дабрашчасны народ, у якога Госпад ёсьць Бог, – племя, якое Ен выбраў у спадчыну Сабе. Госпад паглядае зь нябёсаў, бачыць усіх сыноў чалавечых; з трона Свайго Ён пазірае на ўсіх, што жывуць на зямлі. Ён стварыў сэрцы ўсіх іх, і ўважае ўсім іхнім дзеям. Цар не ўратуецца мноствам войска; не ўбароніць волата вялікая сіла. Ненадзейны конь для ратаваньня, ня вызваліць сілай вялікай сваёю. Вось, вока Гасподняе над тымі, хто баіцца Яго, і хто спадзяецца на літасьць Ягоную, што Ён душу іхнюю ўратуе ад сьмерці і ў час галодны накорміць іх. Душа наша мае надзею на Госпада: Ён дапамога наша; Ім радуецца сэрца наша, бо на сьвятое імя Ягонае мы спадзяваліся. Хай будзе ласка Твая, Госпадзе, з намі, мы так на Цябе надзею ўскладаем».

Амэн і амэн, калі чытаеш вось гэтакія словы. Нашая тэндэнцыя ў тым, каб спадзявацца на сваю ваенную сілу, на мудрасьць і сілу нашых палітычных лідэраў, але псальмасьпявак дае нам другі прыклад – менавіта, ускласьці нашу надзею на самога ж Госпада Бога. «Дабрашчасны народ, у якога Госпад ёсьць Бог». «Ненадзейны конь для ратаваньня» – ён кажа. Тут жа мы маглі б замяніць каня сучаснымі танкамі, гарматамі або бомбамі. Ці ж яны дадуць нам сапраўднае ўратаваньне і супакой у канчатковым выніку? Не, не ў якім разе! Толькі Госпад Бог, Ісус Хрыстос, Дух Сьвяты – вось яны дадуць нам поўнае ратаваньне. Так, вока Гасподняе над тымі, хто баіцца Яго і спадзяецца на Ягоную літасьць. Давайце, слухачы, возьмем прыклад з словаў псальмасьпявака, што наша надзея на Госпада і толькі Ён можа прывесьці нас да сапраўднага спакою і радасьці. Будзьма маліцца за тых, хто цяпер пакутуе ў выніку вайны, каб тысячы і тысячы зь іх пачулі голас Госпада Бога, Ягонае Слова і навярнуліся да Хрыста. Будзьма прасіць, каб многія знайшлі Госпада і адчулі Ягоную блізкасьць і дагляд. А што тычыцца нас саміх, давайце будзем прасіць у Госпада далейшага кіраўніцтва на дапамогу тым, хто пакутуе ад вайны і іншых формаў прыгнёту.

